
ЧӐВАШ РЕСПУБЛИКИН
САККУНӖ

ЧӐВАШ РЕСПУБЛИКИНЧЕ 
ГРАЖДАНСЕМ ХАРПӐР ХӐЙ ВАЛЛИ САД ӖРЧЕТЕС
ТАТА ПАХЧА ҪИМӖҪ ТУСА ИЛЕС ӖҪРИ
УЙРӐМ ЫЙТУСЕМ ҪИНЧЕН

Чӑваш Республикин Патшалӑх Канашӗ
2019 ҫулхи утӑ уйӑхӗн 4-мӗшӗнче
йышӑннӑ

1 статья. Ҫак Саккун йӗркелекен ыйту
Ҫак Саккун Федерацин "Граждансем харпӑр хӑй валли сад ӗрчетес тата пахча ҫимӗҫ туса илес ӗҫ ҫинчен тата Раҫҫей Федерацийӗн уйрӑм саккунӗсене улшӑнусем кӗртесси ҫинчен" 2017 ҫулхи утӑ уйӑхӗн 29-мӗшӗнчи 217-ФЗ №-лӗ саккунӗпе (малалла – Федераци саккунӗ) килӗшӳллӗн Чӑваш Республикинче граждансем харпӑр хӑй валли сад ӗрчетес тата пахча ҫимӗҫ туса илес ӗҫри (малалла – сад ӗрчетес тата пахча ҫимӗҫ туса илес ӗҫ) хӑш-пӗр ыйтусене йӗркелесе тӑрать.

2 статья.	Сад ӗрчетес тата пахча ҫимӗҫ туса илес ӗҫри хутшӑнусене право тӗлӗшӗнчен йӗркелесе тӑрасси
Сад ӗрчетес тата пахча ҫимӗҫ туса илес ӗҫри хутшӑнусене право 
тӗлӗшӗнчен йӗркелессине Федераци саккунӗпе, федерацин ытти саккунӗсемпе тата Раҫҫей Федерацийӗн ытти нормативлӑ право акчӗсемпе, ҫак Саккунпа, Чӑваш Республикин ытти саккунӗсемпе тата Чӑваш Республикин ытти нормативлӑ право акчӗсемпе, вырӑнти хӑй тытӑмлӑх органӗсен нормативлӑ право акчӗсемпе килӗшӳллӗн туса пыраҫҫӗ.
3 статья. Ҫак Саккунра усӑ куракан тӗп ӑнлавсем
Ҫак Саккунра Федераци саккунӗпе пӑхса хӑварнӑ тӗп ӑнлавсемпе усӑ кураҫҫӗ.

4 статья.	Чӑваш Республикин Патшалӑх Канашӗн полномочийӗсем
Чӑваш Республикин Патшалӑх Канашӗн сад ӗрчетес тата пахча ҫимӗҫ туса илес ӗҫ енӗпе пурнӑҫлакан полномочийӗсен шутне ҫаксем кӗреҫҫӗ:
1) сад ӗрчетес тата пахча ҫимӗҫ туса илес ӗҫ енӗпе Чӑваш Республикин саккунӗсене йышӑнасси;
2) Раҫҫей Федерацийӗн саккунӗсемпе килӗшӳллӗн унӑн компетенцийӗн шутне кӗртнӗ ытти полномочисене пурнӑҫласси.

5 статья.	Чӑваш Республикин Министрсен Кабинечӗн полномочийӗсем
Чӑваш Республикин Министрсен Кабинечӗн сад ӗрчетес тата пахча ҫимӗҫ туса илес ӗҫ енӗпе пурнӑҫлакан полномочийӗсен шутне ҫаксем кӗреҫҫӗ:
[bookmark: _GoBack]1) коммерциллӗ мар сад юлташлӑхӗсен е коммерциллӗ мар пахча юлташлӑхӗсен (малалла – юлташлӑхсем) членӗсен пӗрлехи пухӑвне ирттересси ҫинчен пӗлтернине вырнаҫтарма пултаракан массӑллӑ информаци хатӗрӗсене палӑртасси;
2) сад ӗрчетес тата пахча ҫимӗҫ туса илес ӗҫре Федераци саккунӗн 
26 статйин 3-мӗш пайӗпе пӑхса хӑварнӑ патшалӑх пулӑшӑвне памалли йӗркене ҫирӗплетесси;
3) сад ӗрчетес тата пахча ҫимӗҫ туса илес ӗҫре патшалӑх пулӑшӑвне пама полномочи илнӗ Чӑваш Республикин ӗҫ тӑвакан влаҫӗн органӗсене палӑртасси;
4) Федераци саккунӗн 28 статйин 3-мӗш пайӗпе килӗшӳллӗн тавӑҫ 
тӑратма полномочи илнӗ Чӑваш Республикин ӗҫ тӑвакан влаҫӗн органне 
палӑртасси;
[bookmark: P34]5) Федераци саккунӗн 26 статйин 3-мӗш пайӗн 6-мӗш пунктӗнче кӑтартнӑ пурлӑха Чӑваш Республикин патшалӑх харпӑрлӑхне е муниципалитет харпӑрлӑхне туянмалли йӗркене палӑртасси;
[bookmark: P36]6) Раҫҫей Федерацийӗн саккунӗсемпе тата Чӑваш Республикин саккунӗсемпе килӗшӳллӗн ытти полномочисене пурнӑҫласси.
6 статья.	Сад ӗрчетмелли ҫӗр лаптӑкӗсене е пахча ҫимӗҫ туса илмелли ҫӗр лаптӑкӗсене, пӗрлехи тӗллевлӗ ҫӗр лаптӑкӗсене уйӑрса парасси
1. Чӑваш Республикин патшалӑх харпӑрлӑхӗнчи е муниципалитет харпӑрлӑхӗнчи ҫӗр лаптӑкӗсене юлташлӑха е Федераци саккунӗпе килӗшӳллӗн юлташлӑха хутшӑнма пултаракан граждансене уйӑрса парас ӗҫе Раҫҫей Федерацийӗн Ҫӗр кодексӗпе тата Федераци саккунӗпе палӑртнӑ йӗрке тӑрӑх туса пыраҫҫӗ.
2. Чӑваш Республикин патшалӑх харпӑрлӑхӗнчи е муниципалитет харпӑрлӑхӗнчи сад ӗрчетмелли е пахча ҫимӗҫ туса илмелли ҫӗр лаптӑкӗсене граждансене федераци саккунӗсемпе тата Чӑваш Республикин саккунӗсемпе палӑртнӑ тӗслӗхсенче харпӑрлӑха тӳлевсӗр уйӑрса параҫҫӗ.

7 статья.	Сад ӗрчетес тата пахча ҫимӗҫ туса илес ӗҫре патшалӑх тата муниципалитет пулӑшу парасси
1. Чӑваш Республикин патшалӑх влаҫӗн органӗсем тата Чӑваш Республикинчи вырӑнти хӑй тытӑмлӑх органӗсем сад ӗрчетес тата пахча ҫимӗҫ туса илес ӗҫре патшалӑх тата муниципалитет пулӑшӑвне парассине Раҫҫей 
Федерацийӗн саккунӗсемпе пӑхса хӑварнӑ майсемпе туса пыма пултараҫҫӗ.
2. Сад ӗрчетес тата пахча ҫимӗҫ туса илес ӗҫре патшалӑх укҫа-тенкӗ парса пулӑшассине Чӑваш Республикин Чӑваш Республикин черетлӗ финанс ҫулӗнчи тата планпа пӑхнӑ тапхӑрти республика бюджечӗ ҫинчен калакан саккунӗпе пӑхса хӑварнӑ укҫа-тенкӗ шайӗнче туса пыраҫҫӗ.
3. Сад ӗрчетес тата пахча ҫимӗҫ туса илес ӗҫре муниципалитет укҫа-тенкӗ парса пулӑшассине вырӑнти бюджетсен шучӗпе тата вӗсен укҫи-тенки шайӗнче туса пыраҫҫӗ.

8 статья. Ҫак Саккун вӑя кӗресси
Ҫак Саккун ӑна официаллӑ йӗркепе пичетлесе кӑларнӑ кун хыҫҫӑн вунӑ кун иртсен вӑя кӗрет. 

